
Nəticə və tövsiyələr 

Tədqiqatlar göstərir ki, hazırda Azərbaycanın DTT-yə üzvlüyünü  mümkün edən 

aşağıdakı şərtlər təmin olunmalıdır: 

ƏDV-dən azadetmə. Yerli kənd təsərrüfatı istehsalçılarının ƏDV-dən azad olunmasının 

aradan qaldırılması heç bir mənfi təsir göstərməyəcək. Əksər istehsalçılar ƏDV ödəmə 

limitindən aşağıdadır ki, bu da onları avtomatik olaraq ƏDV-dən azad edir. Ümumən 

götürəndə bu siyasətin bir mənası yoxdur və sadəcə, Azərbaycanın DTT-yə üzv 

olmasına maneçilik törətməyə xidmət edir. Buna görə də bu istisna heç bir əhəmiyyətli 

mənfi təsir göstərmədən aradan götürülə bilər. 



Diskriminasiyalı aksizlər. Aksiz rüsumlarının idxal və yerli mallara hazırda tətbiq 

edilən dərəcələri arasında harmoniya istehsalçı və istehlakçılara hər hansı mənfi təsir 

göstərməyəcək və maliyyə gəlirinə müsbət təsir göstərəcək. 

İxrac rüsumları. Analizlər göstərir ki, ixrac rüsumlarının ləğvi istehsalçılara mənfi təsir 

göstərməyəcək. İxrac rüsumları tətbiq edilən əksər mallar yerli istehsalda resurslar kimi 

istifadə üçün aşağı qiymətlərlə (məsələn, metallar) idxal edilir.  

Metal qırıntılarının ixracına qadağa. Bu qadağanın ləğvi metallardan istehsalda resurs 

kimi istifadə edən istehsalçılara heç bir təsir göstərməyəcək. Metallar Azərbaycana 

aşağı qiymətlərlə istehsal məqsədləri üçün idxal olunur.  

DTT-nin qadağan etdiyi subsidiyaları tətbiq etməmək öhdəliyi. DTT bəzi 

subsidiyaları qadağan edir və təşkilata üzv ölkələr bu subsidiyaları saxlamaqdan 

çəkinirlər. Azərbaycan keçmişdə DTT-nin yasaqladığı subsidiyalardan heç birini tətbiq 

etməyib, odur ki, Azərbaycanın bu öhdəliyi götürməsi ölkəyə heç bir mənfi təsir 

göstərməz. 

Digər rüsum və haqların tətbiqinə dair öhdəlik (ODC-lər). Azərbaycan hazırda heç 

bir ODC tətbiq etmir. Gələcəkdə də ODC-ləri tətbiq etməmək öhdəliyi Azərbaycanda 

heç bir istehsalçıya zərər yetirməyəcək.       

Rüsumlar. Azərbaycanda ticarət və gömrüklə bağlı əksər rüsumlar, aşağıdakıların 

verilməsi üçün nəzərdə tutulmuş rüsumlar istisna olunmaqla, DTT tələblərinə 

uyğundur:  

ixracat üçün mənşə sertifikatı; milli uyğunluq nişanları və etil spirti, şərab, konyak, araq 

və digər  güclü  spirtli  içkilər;  tütün  məmulatlarının  idxalı;  prekursorların  idxalı,  ixracı 

və tranziti və məlumatın gizli izlənməsi məqsədilə texniki vasitələrin idxal-ixracı üçün 

fəaliyyət lisenziyaları. DTT bu rüsumların məqsədəuyğun olmasını, göstərilən 

xidmətlərin qiymətini əks etdirməsini tələb edir (və dolayı vergini yox). Bu rüsumların 

DTT tələblərinə uyğunlaşdırılması Azərbaycan biznesmenləri üçün əlavə xərcləri 

azaldacaq. 



Hökumətin satınalma sazişi (HSS). DTT-yə üzv ölkələrdən ən azı DTT üzvü olduqdan 

sonra dərhal HSS-yə qoşulmağa dair danışıqlara başlanması üzrə öhdəlik götürmələri 

gözlənir. Avropa Birliyi ölkələri də daxil olmaqla, HSS Azərbaycan ixracatçılarına əksər 

böyük bazarlarda dövlət satınalmalarında iştirak etmək imkanı verdiyinə görə 

(beləliklə də, Azərbaycanın mal və xidmətlərinin ixracatını artırmaqla) Azərbaycanın 

HSS-dən bəhrələnməsi gözlənir. HSS-yə riayət etmək həm də idarəetməni, maliyyə 

səmərəliliyini yaxşılaşdıracaq, keyfiyyətli mal və xidmətlərə çıxış imkanı verib rəqabətli 

qiymətlərlə işləməyə şərait yaradacaq. 

 

Tövsiyələr:  

• Dövlət idarəetməsinin demokratik, effektiv və şəffaf sistemi yaradılmalıdır;  

•  İqtisadi qanunvericilik bazası, xüsusilə də Gömrük və Vergi Məcəllələri, 

məhkəmə islahatları, mülkiyyət hüquqlarının qorunması sistemi 

təkmilləşdirilməlidir;  

• Azərbaycan beynəlxalq ticarət qaydalarını, beynəlxalq hüququ və DTT 

tələblərini dərindən bilən kadr potensialının yaradılması  istiqamətində işlərini 

gücləndirilməlidir. Bunun üçün müvafiq ixtisaslı mütəxəssisləri hazırlayan ali 

təhsil müəssisələrinin tədris proqramlarının yeniləşdirilməsi, ixtisas tələblərinin 

gücləndirilməsi, kadrların xaricdə tanınmış universitetlərdə təhsil alması təmin 

edilməlidir;  

• İqtisadi İnkişaf Nazirliyi beynəlxalq ticarətin şərtləri və yeni qaydaları, DTT-yə 

qəbulun tələbləri və danışıqların gedişi barəsində məlumatlığı artırmaq üçün 

regionlar və sektorlar səviyyəsində Dəyirmi Masalar təşkil etməlidir; 

• Azərbaycanın DTT-yə qəbulunun sosial, iqtisadi və ekoloji nəticələrinin 

müəyyənləşdirilməsi və onun müxtəlif sektorlara, xüsusilə də kənd təsərrüfatı 



sahəsinə, regional inkişafa təsirinin qiymətləndirilməsi istiqamətində tədqiqatlar 

genişləndirilməlidir; 

• Biznes dairələrinin, vətəndaş cəmiyyəti və elmi-tədqiqat institutlarının 

nümayəndələrinin, KİV təmsilçilərinin iştirakı ilə qəbulun şərtləri üzrə açıq 

müzakirələr intensivləşdirilməlidir; 

• Sektorlar üzrə sahibkarların iştirakı da təmin olunmaqla  maraq və qrupları  

formatında müzakirələr təşkil edilməlidir; 

• Azərbaycan Respublikası Hökumətlərarası Komissiyanın tərkibində Milli Elmlər 

Akademiyasının, Sahibkarlar Konfederasiyasının, QHT-lərin nümayəndələrinin 

təmsilçiliyi təmin olunmalıdır.  

 
 
 
 
 
 
 
 
 
 
 
 
 
 
 
 
 
 
 
 
 


